Dechrau cerdd o fawr ddiolchgarwch i Dduw am ostyngiad y farchnad, i’w chanu ar Charity Meistres. 

1.  

Gwir Frenin nefol gaere, wyt Un a Thri, hyfrydol fri,

Tydi sydd Dad trugarog a’n gwir Eneiniog ni;

Ni fuon gynt yn galw yn ddrwg ein graen y dyddie o’r blaen,

Yn gweiddi am fwyd i’n safio a chwyno pam na chaen;

Tylodion oedd yn ledio tros lawer tro yn cwyno eu cost,

Ti ddoist yn siŵr ar dir a dŵr i’w tynnu o’u cyflwr tost;

Fe fu yr holl drueinied a’u byd yn galed bod ac un

Heb neb yn awr rhwng lloer a llawr a rodde fawr i’r un.

2.  

Tra’r ydoedd hi’n gaethiwed, O! Arglwydd cu, roedd llawer llu

Heb fawr o fara un diwrnod yn dyfod at ei dŷ;

Am hynny yn anniolchgar y buon ni trwy greulon gri

A phawb yn ddigon dygyn am bechu yn d’erbyn di;

Fel Israel yn yr anialwch mewn anheddwch y buon nhw,

Gwnaen’ Dduw yn ddig, hyfrydol frig, fe dyngodd lithrig lw

Na ddeuent i’w orffwysfa i gael gorseddfa noddfa’r ne’,

Caen’ le di-hedd neu farwol fedd am ddigio ei fawredd fe.

3.  

Buon ninne i’n dyddie a basiodd a’r byd yn dynn, da gŵyr Duw gwyn,

A phawb yn trin anwiredd yn rhyfedd eto er hyn;

Tylawd oedd anfodlongar i’w gyflwr gwan ym mhob rhyw fan

O eisie bod ychwaneg yn rhedeg yn eu rhan;

Pob calon oedd ar unweth yn perchen cyweth gwedi cau

Rhag ystyr cri y gwan ei fri oedd yn diodde’ cledi clau

Na meddwl y gallase Dduw’r uchelne’, modde mawr,

Eu rhoi nhw o hyd heb ddim da byd mewn munud ennyd awr.

4.  

Er bod yn perchen miloedd yn hyn o bryd o bethe’r byd

Ni wiw i neb roi hyder ar bower yn y byd;

Roedd Job yn ŵr cywaethog ( phower mawr rhwng lloer a llawr,

Aeth Duw oddi arno ar ddiwrnod, hyn oedd ryfeddod fawr;

Bu Ddeifas anhrugarog yn ŵr galluog ym mhob lle

A Lasrus lon oedd ger ei fron heb brofi ei foddion fe;

Yn uffern mewn mawr boene ni fedde ynte ddime i’w ddwyn

O bethe’r byd yn hyn o bryd na gobaith munud mwyn.

5.  

Ac felly i’n dyddie ninne mae pawb o hyd, hyfrydol fryd,

Yn rhoddi eu holl galonne a’u meddylie ar bethe’r byd

Heb feddwl am Dduw, yn rhad bob llwyr wellhad,

I bawb a’i credo’n ffyddlon mae ef yn dirion Dad;

Fe glywodd waedd y gweinied a daeth i’w gwared bod ac un,

A fynno fo, Duw gwyn, dan go’ y mae’n ei ordeinio i’r dyn;

Y fo sy’n rhoi drudanieth yma ysyweth i nesáu,

Fe ddaeth tan sêr Oen parod pêr â llawnder i’n gwellhau.

6.  

Y leni cawson wynfyd a blwyddyn dda i’r iach a’r cla’,

Rhown fawl i Dduw bob munud am roi i ni hyfryd ha’;

Cael pob cynhaea’ yn gynnar a ffrwythlon iawn trwy Dduw a’i ddawn, 

Mae fo yn darparu’n berffeth ein llunieth eto yn llawn;

Yrŵan darfu’r prinder, daeth yma lawnder yn ei le,

Rhown fawl heb wad i wir Dduw Tad roi troead ym mhob tre’;

Llaweroedd oedd yn ofni y bydden’ leni feirw’n lân,

Trwy wir Dduw’r hedd cyn mynd i fedd digonedd eto gân’.

7.  

Mae rhai sydd â blawd i’w werthu eto er hyn am daeru’n dynn

Eu bod yn gostwng gormod, mae’r rhain mewn syndod syn,

Gan ddwedyd wrth ei gilydd, “Ei gadw a wna’ yn ystoc bur dda,

Hi godiff eto o’r diwedd yn rhyfedd at yr ha’”;

Da gwyddan’ pan fo godiad neu ryw ’mendiad yn eu mysg

Heb ddallt pa bryd yr ân’ o’r byd. On’d ynfyd oedd eu dysg?

Mae’r cnawd yn gymwys meddan’ a’r ŷd yn fychan gennyf fi,

Gall Duw roi i’w blant bob un yn gant, nid wrth eich haeddiant chwi. 

8.  

Mae llawer iawn o bobol yn rhoddi o hyd yn hyn o bryd

Eu holl galonne yn ofer ar bower yn y byd

Heb roddi i’r rhai tylodion a ddêl ar daith mewn moddion maith

Yn ddiddig un darn diwrnod, na bwyd na chardod ’chwaith;

Pan ddelo un i glwyfo, a dolur yno i’w ledio i lawr,

Ni thâl o hyd ei holl dda byd i safio ei fywyd fawr;

Er bod o’i gwmpas eiddo rhaid addo ’mado ag efo i gyd

A’i rannu’n gall rhwng hwn a’r llall, fel hyn ar ball mae’r byd.

9.  

Mi welwn y gwŷr mwya’ sy’n rhodio’r llawr yn ben bob awr

Yn myned i’w gorweddfa gan ado eu mawrdda mawr;

Nid oes na phlas na phleser na thai na thir, mae hynny yn wir,

All atal dyrnod Ange pan godo ei gledde yn glir;

Cydorwedd mewn coed irion mae pawb yn feirwon yn ei fedd,

I’r un fan yr iach a’r cla’, y gwaela’ a’r gwycha’ eu gwedd;

Yr ifanc fel yr henedd, dyna’i annedd fwynedd fo,

Ei drafel drud tra bo yn y byd yw mynd o’i grud i’r gro.

10.  

Am hyn ymroed pob Cristion i’w foli fe, ’r Tad o’r ne’,

A ddaeth yn yr unig amser ( llawnder i bob lle;

Meddaled eich calonne mewn tre’ a llan a phob rhyw fan

A rhoddwch fel yr haedde gardode a wedde i wan;

A chwithe, y rhai tylodion, rhowch fawl i’r cyfion dirion Dad

A roes trwy ddawn ein llunieth llawn yn rhyfedd iawn o rad;

Gweddïwn am drugaredd gan wir Dduw sanctedd, buredd Ben,

Cawn lawen le yn ninas ne’ trwy bur amode, Amen.

Dechrau Cerdd o fawr ddiolchgarwch i Dduw am ostyngiad y farchnad iw chanu ar Charity Meistres. 

1.  

Gwir frenhin nefol gayre wyt un a thri hyfrodol fri,

Tydi sudd dad Trigarog an gwir eneiniog ni,

Ni fuon gynt yn galw yn ddrwg in graen ydyddie or blaen 

Yn gweiddi am fwyd in safio a chwyno pam na chaen,

Tylodion oedd yn ledio Tros lawer Tro yn cwyno i cost

Ti ddoist yn siwr ar dir a dwr uw tyny oi cyflwr tost,

Fe fu yr holl drieinied ai byd yn galed bod ag un

Heb neb yn awr rhwng lloer a llawr a roddai fawr i run.

2.  

Tra’r ydoedd hi’n gaethiwed o Arglwydd cud roedd llawer llu,

Heb fawr o fara un diwrnod yn dyfod at i dy,

Am hyny yn aniolchgar y buon i Trwy greulon gri,

A phawb yn ddigon dygyn am bechu’n ’d erbyn di,

Fel Israel yn yr anialwch mewn anheddwch y buo nhw,

Gwnaen Dduw yn ddig hyfrydol frig fe dyngodd lithrig lw

Na ddeuent yw orffwysfa i gael gorseddfa noddfa’r ne, 

Cen le dihedd neu farwol fedd am ddigio i fowredd fe.

3.  

Buon ine yn dyddie a basiodd ar byd yn dyn da gwyr Duw gwyn,

A phawb yn trin anwiredd yn rhyfedd etto er hyn,

Tylawd oedd anfodlongar yw gyflwr gwan ymhob rhyw fan

O eisia bod ychwaneg yn rhedeg yn i rhan,

Pob calon oedd ar unweth yn perchen coweth gwedi cau,

Rhag ystyr cri y gwan i fri oedd yn diodde cledi clau,

Na meddwl y gallase Dduw’r uchelne modde mawr,

I rhoi nhw o hyd heb ddim da byd mewn mynud enyd awr.

4.  

Er bod yn perchen miloedd yn hyn o bryd o bethe’r byd

Ni wiw i neb roi hyder ar bower yn y byd,

Yr oedd Jôb yn wr cowaethog a phower mawr rhwng lloer a llawr,

Aeth Duw oddiarno ar ddiwrnod hyn oedd ryfeddod fawr

Bu Ddifas anrhigarog yn wr galluog ymhob lle,

A Lasrus lon oedd ger i fron heb profi ei foddion fe,

Yn uffern mewn mawr boene ni fedde ynte ddime yw ddwyn

O bethe’r byd yn hyn o bryd na gobeth mynud mwyn.

5.  

Ag fellu in dyddiau nine mae pawb o hyd hyfrydol fryd,

Yn rhoddi Holl galone ai meddylie ar bethe’r byd,

Heb feddwl am Dduw’n rhad bob llwyr wellhad,

I bawb ai credo yn ffyddlon mae ef yn dirion dad,

Fe glywodd waedd y gweinied a daeth yw gwared bod ag un

A fyno fo Duw gwyn dan go y mae yn i ordeinio ir dyn,

Y fo su’n rhoi drudaniaeth yma osoweth i neshau,

Fo ddoeth Tân sêr oen parod per a llownder in gwellhau.

6.  

Y leni cowson wnfyd a blwyddyn dda ir Jach ar cla,

Rhown fawl i Dduw bob munud am roi ini hyfryd ha,

Cael pob cynhaua yn gynar a phrwythlon Jawn Trwy Dduw ai ddawn,

Mae fo’n darparu’n berffeth in llinieth etto’n llawn,

Yr wan darfu’r prinder daeth yma lawnder yn i le,

Rhown fawl heb wâd i wir Dduw Tad roi Troyad ymhob tre,

Llaweroedd oedd yn ofni y bydden leni feirw’n lân,

Trwy wir Dduw’r hedd cyn mynd i fedd digonedd etto gân.

7.  

Mae rhai sudd a blawd I werthu etto er hyn am deuru’n dyn,

I bod yn gostwng gormod mae rhain mewn syndon syn,

Gan ddweudud wrth i gilidd i gadw a wna yn ystoc bur dda

Hi godiff etto or diwedd yn rhyfedd at yr ha,

Da gwyddan pan fo godiad ne ruw mendiad yn i mysg,

Heb ddeall pa bryd yr ân or byd ond ynfyd oedd i dysg,

Mae’r cnawd yn gynwys meddan ar yd yn fych n geni fi

Gall Duw roi yw blant bob un yn gant nid wrth ich haeddiant chwi. 

8.  

Mae llawer Jawn o bobol yn rhoddi o hyn yn hyd o bryd,

I holl galone yn ofer ar bower yn y byd,

Heb roddi i rhai tylodion a ddel ar daith mewn moddion maith,

Yn ddiddig un darn diwrnod na bwyd na chardod chwaith

Pan ddelo un i glwyfo a dolyr yno yw ledio i lawr,

Ni thal o hyd i holl dda byd i safio i fowyd fawr,

Er bod oi gwmpas eyddo rhaid addo mado ag efo i gid,

Ai ranu yn gall rhwng hwn ar llall fel hyn ar ball mae’r byd,

9.  

Mi welwn y gwyr mwya su’n rhodio’r llawr yn ben bob awr

Yn myned yw gorweddfa gan ado i mawrdda mawr

Nid oes na phlas na ffleser na thai na thir mae hyny yn wir

All attal dyrnod ange pan godo i gledde’n glir.

Cyd orwedd mewn coed Irion mae pawb yn feirwon yn i fedd,

Ir un fan yr Jach ar cla y gwaela ar gwcha i gwedd,

Yr Ifangc fel yr henedd dyna i annedd fwynedd fo,

I drafel dryd Tra bo yn y byd yw mynd oi gryd ir gro.

10.  

Am hyn y mroed pob Cristion yw foli fe’r Tad or ne,

A ddaeth yn’r unig amser a llownder i bob lle,

Meddaled ich calone mewn tre a llan a ffob rhiw fan,

A Rhoddwch fel yr heudde gerdode a wedde i wan,

A chwithe y rhai tylodion rhowch fawl ir cyfion dirion dad

A roes trwy ddawn in llinieth llawn yn rhyfedd Jawn or rhad,

Gweddiwn am drigaredd gan wir Dduw sancteidd buredd benn

Cawn lawen le yninas ne trwy bur amode Amen.

Gwaith Hugh Jones Llangwm yw

Y testun

Argraffwyd yn yr Amwythig tros Thomas Mark. Nid oes dyddiad ar yr wynebddalen.

